
G İ R İ Ş

Etika mənəviyyat, əxlaq deməkdir. Bu elm də həmin əxlaq və ədəb qaydalarını öyrədən elmidir.  Bu elm insanların ictimai münasibətlərində ictimai şüur formasıdır. Başqasına da özün kimi yanaşmasını öyrədir. Daha dəqiq desək: Özgəsinin hörmətini, ləyaqətini qorumuş olsan, sən özünə də böyük hörmət və ləyaqət qazanmış olarsan anlayışındakı tərbiyənin, əxlaqın əsasını təşkil edir. Əxlaqın ən münasib və tam mənası – insana yüksək qiymət verməkdir.

Etika elmi ilk növbədə əxlaq qaydalarının mənbəyi haqqında məsələ qaldırır və ədəb qaydalarının əsl mahiyyətini aydınlaşdırmağa çalışır. Mənəviyyatın – əxlaq və ədəbin ümumi anlayası olan – xeyr və şərin, ədalət və ədalətsizliyi, vicdan və borcun, insan və xoşbəxtliyin təbiətini, onlara münasibət, inam və hissiyyat qaydalarını başa salır. Əxlaq qaydaları ictimai  şüurun xüsusi formasıdır və  insanlar arasındakı münasibətlərin  necəliyini əks etdirir. Əxlaq nəzəriyyəsi (etika) və ictimai şüur formasının əmələ gəlməsindən, onun inkişafından və dəyişmələrindən bəhs edən elmdir. 

Məhz bu baxımdan etika elminin öyrənilməsi mühüm əhəmiyyət kəsb edir, xüsusilə DİO əməkdaşlarının peşə fəaliyyətinin daha da keyfiyyətli olması, onların əxlaqının, mənəviyyatının, dünyagörüşünün formalaşmasına müsbət təsir göstərir.

Azərbaycan Respublikası daxili işlər orqanlarının əməkdaşlarının qarşısına qoyulmuş yüksək mənəvi-etik tələblər öz əksini Etik Davranış Kodeksində tapmışdır. Öz xidmətini düzgün qurmaq, qarşısına qoyulan vəzifələri dəqiq, cəmiyyət və dövlətin mənafelərinə uyğun şəkildə qurmaq üçün kodeksin tələblərini dərindən öyrənməlidir. 
Hər bir əməkdaş xidmətdə və gündəlik həyatda qanunçuluq,  insan hüquq və azadlıqlarının, cəmiyyətdə qəbul olunmuş mənəvi dəyərlərin aliliyi, yüksək peşəkarlıq və səmimiyyət prinsiplərini və Davranış kodeksi ilə müəyyən edilmiş norma və qaydaları rəhbər tutmalıdır.

Sual 1. Etika elmi haqqında anlayış.
Hər bir insan etika və əxlaq haqqında belə desək, gündəlik təsəvvürlərə malikdir. Lakin etika anlayışı konkret elmi nəzəriyyədən ibarətdir. İlk ədəb qaydaları, əxlaq normaları qədim dövrdən günümüzə qədər uzun inkişaf yolu keçmişdir.

Etika (yunanca. ethica- adət, xarakter) müstəqil elm statusu qazanmış fəlsəfi elm sahəsidir. Bu elmin predmetini ictimai şüurun və insan fəaliyyətinin spesifik forması kimi əxlaq və əxlaq münasibətləri təşkil edir. Bu termin ilk dəfə yunan filosofu Aristotel tərəfindən “Nikomaxın etikası”, “Böyük etika”, “Evdem etikası” əsərlərində işlədilmişdir. Etikanın inkişafında digər yunan filosofu Sokratın da (e.ə.469-399) böyük rolu olmuşdur.

Azərbaycanda müdrik fikir sahiblərindən Bəhmənyar (993-1066), Nizami, Xaqani, Tusi, Asif Ata kimi mütəfəkkirlər əxlaq nəzəriyyəsi haqqında qiymətli fikirlər söyləmişlər.

Həyata hazırlanan hər bir gənc gələcəyin mütəxəssisi kimi yetişməlidir. Gələcək işində onun qarşısında humanist və mədəni rəftar bir vəzifə kimi dayanacaqdır. Bu məsələ xüsusilə insanlarla daha fəal təmasda olan polis işçilərinin qarşısında duran şərəfli məsuliyyətdir. Bütün bu problemlərin elmi-nəzəri izahı etika elminin payına düşür.

Etikaya müxtəlif təriflər verilmişdir:

1. Etika - insanların əxlaq və davranışı haqqında elmdir.

2. Etika – insanların hərəkətlərini qiymətləndirən xüsusi bir elm sahəsidir.

3. Etika – insanların münasibətlərinin, onların ünsiyyətlərinin xüsusi tənzimləyicisidir.

Cəmiyyət həyatını münasibətlər sistemi kimi təsəvvür etmək olar. Cəmiyyətin üzvləri gündəlik həyatlarında bir-biri ilə ünsiyyət qurmağa çalışırlar və çox zaman buna sadəcə desək, məcburdurlar. Bu mənada etikanı çox zaman praktik həyat fəlsəfəsi də adlandırırlar.

Müasir etikanın banisi ingilis alimi C. Mur qeyd edirdi ki, insanların hansı hərəkətlərinin doğru-etik, hansı hərəkətlərinin yanlış-qeyri-etik olmasını müəyyənləşdirmək üçün ilk növbədə “Xeyir” və “Şər”in nə olduğunu aydınlaşdırmaq lazımdır. Bu iki anlayış etik mühakimənin əsas elementləri-əsas ölçü vahidi olmaqla etika elminin məğzini təşkil edir.

Beləliklə, bütün bunları əsas tutaraq, etikanın əsas predmetinin əxlaq olmasını göstərmək olar. Etika elminin əsas problemi isə Xeyir və Şərdir.

Əxlaq (lat. mores- cəmiyyətdə üzə çıxan xarakter, xasiyyət) - ictimai şüur forması və onun praktikada realizasiyası, insan davranışının zəruri tipi. Hüquqdan fərqli olaraq əxlaq yazılmamış xarakter daşıyır, şəxsiyyətə ictimai rəyi formalaşdırmaq üçün geniş imkanlar verir. Əxlaqın tələbləri ictimai şüurda adət, ənənə və ümumi qəbul edilmiş təsəvvürlər şəkilində üzə çıxır. 

Əxlaq qaydaları əxlaqi idealların praktiki təcəssümüdür.

Əxlaqa konkret olaraq bu kimi tərif vermək olar: “Əxlaq cəmiyyətdə davranış qaydalarını nizama salan mövcud normaların məcmusudur”.

Əxlaqın əsasları – təbii, ictimai və dini olmaqla üç yerə bölünür. 

Əxlaqın təbii əsasları dedikdə insanın anadangəlmə xüsusiyyətləri, hər şeydən əvvəl vicdan, mərhəmət, borc, hörmət, ehtiram kimi ali hisslər nəzərdə tutulur. İnsanın həya hörmət, mərhəmət kimi hissləri ilə yanaşı, tamamilə, əks səviyyəli hissləri də vardır: qəzəb, nifrət, həsəd (paxıllıq) və s. Bu hisslərin bir hissəsi anadangəlmə olsa da, bəziləri sonradan qazanılmışdır.

Əxlaqın ictimai əsaslarına etik münasibətlər, adət-ənənələr, norma və prinsiplər də daxildir. Hər bir xalq, ictimai qrup, zümrə, hətta sənət sahibləri belə özünəməxsus mənəvi dəyərlər, davranış normaları yaradır. Ədəb qaydaları bəşəriyyətin uzunmüddətli inkişafının məhsuludur. Əxlaqın inkişaf edib formalaşmasında ailə, dövlət, hüquq, dini qurumlar kimi ictimai institutların mühüm rolu olmuşdur.

Əxlaqın dini əsasları insanın dini fəaliyyəti ilə bağlıdır. Əxlaqın dini əsasları konkret dini qanunlarda cəmlənmişdir.

Əxlaq elminin ən başlıca prinsipləri kollektivizm və individualizmdir (fərdiyyətçilik). 

Kollektivizm prinsipinə görə insanlar fədakarlıq göstərməli, ümumi mənafe naminə çalışmalıdırlar. Kollektivdə şəxsiyyət cəmiyyətin təsiri altına düşür, ümumi mənafeni öz mənafeyindən üstün tutur. Hər şey kollektiv şəkildə - cəmiyyət və dövlət tərəfindən idarə olunur. Kollektivizm prinsipinin əsas mahiyyətini “hamı bir nəfər, bir nəfər hamı üçün devizi” təşkil edir.

Kollektivizm prinsipinin məzmunu bir sıra şərtlərlə ifadə olunur:

1. Məqsəd və iradə biliyi. Vahid məqsəd birgə fəaliyyət göstərən insanları daha da yaxınlaşdırır. Rəhbərliyin tapşırığı kollektiv tərəfindən yerinə yetirilir.

2. Əməkdaşlıq və qarşılıqlı kömək. Bu şərt özünü xüsusi DİO-nun fəaliyyətində açıq şəkildə büruzə verir. DİO kollektivlərində bu cəhət belə bir devizlə ifadə olunur: “Özünü qurban ver, kollektivi xilas et!”. Burada yüksək prinsipiallıq hökm sürür, tənbəllərə, işdən yayınanlara kollektivdə yer yoxdur.

3. Demokratizm. DİO kimi normativ, ciddi qurumlarda fəaliyyətin elə xarakterik cəhətləri vardır ki, kollektiv birgə qərar əsasında hərəkət edir və uğurlu nəticələr əldə olunur.

4. İntizam. Mənəvi cəhətdən yetkin kollektivlərdə intizam ictimai boyunduruq yox, şüurlu tələbdir. İntizamlı kollektivdə hər hansı bir kobudluğa, qeyri-etik münasibətə rast gəlmək mümkün deyil.

İndividualizm mahiyyət etibarilə kollektivizmə zidd səciyyə daşıyır. Bu prinsip sovet dövründə burjua əxlaq ölçüsü kimi tənqid edilirdi. Humanist etikada individualizm yeni səciyyə kəsb etmiş və aparıcı prinsipə çevrilmişdir. İndividualizmin üstün cəhəti ondan ibarətdir ki, o hər bir fərdin dəyərini, qiymətini, özünəməxsusluğunu təsdiq edir. Bu xüsusiyyət şəxsiyyətə cəmiyyət üçün əlindən gələni etmək imkanını verir.

Əxlaqın əsas prinsiplərindən biri olan humanizm insanı əsas mənəvi dəyər kimi qiymətləndirir, onun mənafeyini ön plana çəkir. Humanizm insan ləyaqətinin azadlığının və onun hərtərəfli inkişafının müdafiəçisidir. 

Altruizm mahiyyətcə humanizmə yaxındır. Bu prinsip insana təmənnasız qayğı və məhəbbəti dəstəkləyir. Onun əsas prinsipi “yaxşıları özün kimi sev” şəklində formalaşmışdır. 

Əxlaqi prinsiplərdən biri də vətənpərvərlikdir.

DİO əməkdaşlarının peşə etikasının vacib prinsiplərindən biri ədalət və qanunçuluğun vəhdəti prinsipidir. Ədalət prinsipi ictimai hüquqların təmin olunmasına zəmanət verir. Cəza tətbiq edərkən ədalət və qanunçuluğun bütün tələbləri nəzərə alınmalıdır.

1. Sanksiya qanunu pozanlara tətbiq edilməlidir;

2. Sanksiya cəzanın bütövlükdə ləğvindən sonra pozulmuş hüquqları bərpa etməlidir;

3. Müxtəlif dərəcəli hüquqpozmalar müvafiq dərəcədə cəzalandırılmalıdır.

4. Bir hüquq pozuntusuna görə ikiqat cəza vermək olmaz.

Hazırkı demokratikləşmə və plüralizm şəraitində tolerantlıq prinsipi də mühüm əhəmiyyət daşıyır. Bu prinsip başqalarının fikrinə, mənəvi dəyərlərinə, davranış normalarına hörmətlə yanaşmağı təlqin edir.

Lakin tolerantlıqla (dözümlə) biganəliyi qarışdırmaq olmaz. İnsan başqalarının fikirlərinə yalnız o halda dözümlə yanaşmalıdır ki, bu fikirlər ümumi mənəvi meyarlara, əxlaq normalarına uyğun olsun. Məsələn, XX əsrin 30-40-cı illərində Almaniyada faşizmin tüğyan etdiyi dövrdə almanların bir hissəsinin bu bəlaya biganə qalmağı faşizm taununun milyonlarla insanı fiziki cəhətdən məhv etməsinə səbəb olmuşdu. Belə biganələr “məndən ötdü, qardaşıma dəydi” prinsipi ilə yaşayan insanlardır.

Əsas əxlaq normaları əxlaq prinsiplərində üzə çıxır. Əxlaqi normalar insan münasibətlərinin bütün aspektlərinə toxunaraq insanlarda qarşılıqlı qayğı, hörmət, bir-birini müdafiə, səmimiyyət, intizam, vətənpərvərlik kimi alicənab hisslər formalaşdırır.

Böyük hun xaqanı Mete həmvətənlərinə yüksək əxlaqi normalar arzulayırdı: “Ulu tanrı! Türkü həqiqətpərəst elə! Türkü zəhmətə alışdır! Tənbəl türkü əlüstü öldür! Yoxsulluq o dərəcədə azalsın ki, kasıblığı hamı cinayət saysın. Nə qədər ağciyər türk varsa, hamısını həlak et! İntiqam almağı türk qəti unutmasın!

Türkü təlxəklikdən, əcnəbi insanlardan qoru! Onun yanında ədalətdən savayı heç şey hökm sürməsin!”. Bu kəlamlar müasir günümüzdə də öz əhəmiyyətini qoruyub saxlamışdır.

Peşə etikası, yaxud peşə əxlaq və peşə ədəb qaydaları, hər bir peşənin xüsusiyyətindən asılıdır. Adətən bu anlayış hər bir peşənin şərəfindən, vüqarından asılı olur.  Peşə üzrə əxlaq normasının nə dərəcə  zəngin olması işin son nəticəsində bilinir.  Yəni, hər bir  şəxsin əməyə münasibəti, insanpərvərliyi, üzərində düşmüş vəzifəni nə dərəcədə namus və vicdanla yerinə yetirməsi ilə ölçülür. Hər bir peşənin, hər bir əmək növünün ləyaqətini, onun şərəfini, həmin peşə və əməkdə bilavasitə iştirak edənlər qorumalıdırlar.

Əgər həkimlik peşəsinin etikasını götürmüş olsaq, görərik ki, həkimlərdən insanpərvərlik əxlaqının olması daha çox tələb olunur. Çünki onlar bir xəstəni digər xəstədən fərqli tutmamalıdırlar. Həkim xəstənin cəmiyyətdə tutduğu yerindən, dövlətli yaxud kasıblığından asılı olmayaraq eyni münasibətlə kömək və müalicə etməlidir.

Hüquq ixtisası üzrə mütəxəssislər isə daha vicdanlı, sədaqətli, qanunların qorunmasında prinsipial olmaq, qanun qarşısında eyni bərabərlikdə məsuliyyət daşıma prinsiplərinə riayət etmək əməllərində xüsusilə nümunəvi olmalıdırlar. Təqsir sübuta yetirməyənə qədər insanı günahkar hesab etməmək, yəni günahsızlıq fərziyyəsi (prezumpsiyası) hüququn ən insanpərvər nümunələrindən birisidir. Hüquqşünasdan tələb olunur ki, o hətta qanun pozan şəxsiyyətə qarşı da  insanpərvər olmalıdır. Günahkara müdafiə olunmaq üçün hər cür şərait yaratmalıdır. Asayiş keşikçisi qanunların  gücündən istifadə edib cinayətkarı təkcə cəzalandırmalı deyil, həm də onu tərbiyələndirməyi, islah etməyi də  bacarmalıdır.

Beləliklə, bizə aydın oldu ki, insanpərvərlik xüsusiyyəti hər bir kəsin şəxsi keyfiyyətini göstərir. İnsan müəyyən şüur səviyyəsində özünə dərk edə bilir ki,  o öz insanpərvərliyi ilə başqaları qarşısında müəyyən məsuliyyət daşıyır. Bir çox qaydalar, zaman keçdikcə ənənəyə çevrilir sonra isə bir adət şəklini alır. Dediklərimizdən belə aydın olur ki, mənəviyyat,  əxlaq qaydaları tarixi hadisədir. Odur ki, bütün insanlar üçün daimi, dəyişməz, sabit əxlaq və ədəb qanunları yoxdur və ola da bilməz. Əxlaq və ədəb qaydaları müəyyən qanunlar əsasında və dini təlimatlar üzrə yaradılıb möhkəmlənir. Əxlaq və ədəb qaydaları nəzəriyyəsi belə yaranmışdır.

Bəs etika-əxlaq nəzəriyyəsi nəyi öyrədir?

Bu nəzəriyyə insanların tarix boyu dəyişilən münasibət prinsiplərini və qanunlarını öyrədir. Yuxarıda qeyd olunanları ümumi fikrə cəm etdikdə belə qənaətə gəlmək olar ki, bütün bunlar insanların həyat proseslərinin nəticəsində əmələ gəlmişdir. Bəs əxlaq qaydalarının özü nədən ibarətdir. Onun quruluşu necədir və vəzifələri hansılardır.

Əxlaq qaydalarının quruluşu aşağıdakılardan ibarətdir: 

a) şüur əxlaqı;

b)  rəftar əxlaqı;

c) münasibət əxlaqı.

Şüur əxlaqı – şüurun normasıdır, nümunəsidir, ölçüsüdür, təlimatıdır. Bir sözlə norması, nümunəsi, ölçüsü müasir həyatda qüvvədə olub, qiymətləndirilən şüur norması, nümunəsi və ya ölçüsü ilə uyğun gəlirsə, deməli həmin şəxsin şüur əxlaqı düzgündür və o bəyənilir.

Şüur əxlaqı həmçinin emosiyanı, həyəcanı, hissiyyatı da təmsil edir. Məsələn: Şəxsi hissiyyatı, dostluğu, vətənpərvərliyi, insanpərvərliyi, sevgini, istəyi, qəzəbi və s. təmsil edir. Rəftarın vahidi isə əməldir. Yəni, insanın rəftarı onun etdiyi əməlləri ilə ölçülür. Əməllər isə pis də ola bilər, yaxşı da. Odur ki, əmələ qiymət verməkdən ötrü onun tarixin hər dövrü üçün qüvvədə olan əxlaq normaları ilə fərqləndirmək lazımdır.

Deməli əxlaq münasibətlərin mənasını şəxsiyyət ilə cəmiyyətin münasibəti kimi başa düşmək lazımdır ki, özü də bu işdə şəxsiyyətlə cəmiyyətin uyğunlaşmış birgə mənafeyi əsas götürülməlidir. Əxlaq qaydaları öyrənildikdə etika, psixologiya, pedaqogika, estetika, tarix, arxeologiya və etnoqrafiya (yəni xalqların maddi və mənəvi mədəniyyətlərini tədqiq edən elm) kimi elmlər çox köməklik edir.

Etika – əxlaq nəzəriyyəsinin həll etdiyi məsələlər:

1. Əxlaq qanunlarını və onların inkişafı və möhkəmləndirilməsi yollarını öyrədir.

2.  Əxlaqi tərbiyə üzrə müxtəlif şəraitdə rast gələn (ailədə, məktəbdə, istehsalatda) həyatı təcrübələri öyrədir və ümumi nəticələr  çıxarır.

3.   Əxlaqa aid elmə zidd olan nəzəriyyələri kəskin ifşa edir.

4. Əxlaq qaydalarında olan  xeyr, şər, borc, vicdan, ədalət və sairə kimi məsələlərə baxır.

Biz bilirik ki, etikanın başlıca kateqoriyaları yuxarıda göstərilənlər içərisində əsas yer tutur, xeyr və şər, yaxşı və pis, mənəvi borc vicdan, namus, ləyaqət hissi.
Xeyir və yaxşı anlayışı bütün ictimai hadisələrin mənən qiymətləndirilməsinə başlıca amil olub, əxlaqi və müsbət keyfiyyətləri  özündə cəmləşdirir. Xeyir, yaxşı insanların xoşbəxtliyinə, firavanlığına doğru yönəldilmişdir. Şər və ya pisə isə əksinə olaraq xoşbəxtliyin və firavanlığın ziddinə olub, mənəvi zənginlikləri məhv edir.

Etika və əxlaqın əsas kateqoriyaları olan yaxşı və pis cəmiyyətin bütün dövrlərində öyrənilmişdir. Yaxşı və pis anlayışlarının mənşəyi və məzmunu uzun illər boyu bir çox filosof, pedaqoq, psixoloq və mütəfəkkirlər arasında ciddi mübahisələr doğurmuşdur. Onlar insanın davranış qaydalarında hasil cəhətin yaxşı, hansının  pis olmasına daima cavab axtarmışlar.

Məsələn, yaxşı və pis insana təbiət tərəfindən bəxş edilən daimi bir keyfiyyətdir. İnsan təbiət etibarı ilə nə yaxşı, nə də pisidir, çünki insanın yaxşı və pis olması onun bilavasitə düşdüyü mühit və şəraitdən asılıdır. Mənəvi baxımdan yaxşı və pis elə anlayışlardır ki, onların vasitəsilə mövcud hərəkət və davranışlar cəmiyyətin hadisələri nöqteyi-nəzərindən qiymətləndirilərək, cəmiyyətə və hər hansı insana qarşı münasibətdə bildirilir. Xeyir və ya yaxşı insanların müsbət  davranış və hərəkətləri olub, cəmiyyətin tərəqqisi naminə bir vasitədir. Məhz buna görə də təqdirəlayiqdir. Mövcud cəmiyyət və sinif tərəfindən qəbul edilməyən bütün qeyri-əxlaqi fikir, hərəkət və davranışlar şər və ya pis anlayışına daxildir. Pis anlayışı həmin elə hadisələrin mənbəyi olaraq qalacaq ki, hansı ki, cəmiyyətin inkişafını ləngidir, ona pis təsir göstərir və kütlələrin yaradıcılıq qabiliyyətlərinə durğunluq gətirir. Bizim dövr üçün şər və pis məfhumu müharibə, düşmənçilik, istismar, aclıq, səfalət, kütləvi işsizlik, yoxsulluq və s.dir. Xalq içərisində xəyanət, qorxaqlıq, qəddarlıq, laqeydlik və bu kimi keyfiyyətlər pis əməllər sayılır. Tarixən xeyir və  şər anlayışı dəyişkən və nisbi xarakter daşımışdır. Belə ki, bir dövr üçün yaxşı sayılan, digər dövr üçün şər anlayışı olmuşdur. Məsələn: ibtidai icma quruluşu dövründə belə bir adət mövcud idi ki,  xəstə, zəif və əmək üçün yararsız olan icma nümayəndələri öldürülürdü, çünki onların yaşaması icmanın həyatı üçün maddi cəhətdən çətinliklər törədirdi. Belə bir hərəkət o dövr üçün məqsədəuyğun sayılırdı. Eyni zamanda ibtidai icma dövründə düşmənin məhv edildikdən sonra yeyilməsi də normal hal idi.

Başqa bir misal, kannibalizm mahiyyət etibarilə həmin dövr üçün ona görə yaxşı sayılırdı ki, belə bir hərəkət qəbiləni acından xilas edirdi.

Tədricən, cəmiyyətin oturaq həyat tərzinə keçilməsi, əmək alətlərinin hazırlanması, maldarlıq, əkinçilik kimi həyat tələbatların meydana gəlməsi insanlara qarşı olan münasibətin də dəyişməsinə təsir göstərdi. İcmanın ağsaqqallarına hörmət edilməyə başlandı, çünki onlar böyük həyat təcrübəsinə malik olduğundan qəbilənin istər təsərrüfat, istərsə də ictimai işlərində məsləhətçi idilər.

İnsan əkinçilik və maldarlıqla məşğul olduqda ona bol məhsul əldə etmək üçün çoxlu işçi qüvvəsi lazım olurdu, ona görə də döyüşlər zamanı əsir düşənlər tədricən qula çevrilirdilər. Yeni tarixi keçid  dövrü ilə əlaqədar olaraq kannibalizm qeyri-mənəvi anlayış kimi meydana çıxır. Buradan da belə aydın olur ki, deməli cəmiyyətdə mövcud olan pislik anlayışı heç bir fövqəltəbii qüvvə tərəfindən əvvəlcədən müəyyən edilməmişdir, bu hərəkət məhz cəmiyyət daxilində yaranaraq, insanları bir-birinə qarşı qoyan cəhətdir.

Peşə etikası etika elminin bir sahəsi olmaqla ayrı-ayrı peşə sahiblərinin əxlaq və davranış qaydalarını öyrənir. Peşə etikası etik biliklərin bir sahəsidir. Müəyyən peşə adamlarının münasibətlərindəki səciyyəvi xüsusiyyətləri aydınlaşdıran əxlaq norma və prinsiplərinin sistemini öyrənir. 

Sual 2. Mühüm etik kateqoriyalar – vicdan və borc anlayışları, onların DİO əməkdaşlarının fəaliyyətində əhəmiyyəti.

Borc kateqoriyası etikada, xüsusilə peşə etikasında mühüm kateqoriyalardan biridir. Borc -  şəxsiyyətdə əxlaqi tələblərlə ifadə olunmuş ictimai zərurətdir. Borcun tələblərini yerinə yetirən şəxs cəmiyyət qarşısında müəyyən əxlaqi öhdəliklərin daşıyıcısı kimi çıxış edir. Borc kateqoriyasında vacib sövqedici moment daha güclüdür. Bu anlayış  ideyanı formalaşdırmaqla yanaşı, həm də ona hökmedici xarakter verir: çağırır, tələb edir, onun həyata keçirilməsinə təkid edir. İnsan təkcə borcun mahiyyətini bilməklə kifayətlənməməli, həm də onu həyata keçirməlidir.
Dahilərdən bir çoxu borcu yüksək qiymətləndirmişlər. Alman filosofu İ. Kant yazırdı ki, borc - həmin böyük şeydir ki, insanı özü üzərində ucaldır. Rus ədibi Blok isə “həyat və ehtirasın borcsuz olmadığını” yazırdı. Filosof Paskal yazırdı ki, vicdan bizim malik olduğumuz ən yaxşı əxlaq kitabıdır. Yoldan azmamaq üçün ona tez-tez baxmaq lazımdır. J.J.Russo qeyd edirdi ki, hər bir insanın qəlbində ədalət və xeyirxahlıq hissləri yaşayır. Bu onun vicdanıdır. Vicdan ədəbi bir instinktdir. Vicdan haqqında dahi mövlana Cəlaləddin Ruminin dedikləri daha təsirlidir: “İradənə hakim, vicdanına əsir ol!”. Çünki vicdan insan mənəviyyatının ən ədalətli hakimidir. Vicdan insan əxlaqını naqisliklərdən qoruyan sayıq nəzarətçidir, insanın qəlbini nəcibliklərə qərq edən mənəviyyat iksiridir. Böyük filosof Siseron da yazırdı ki, ən gözəl zinət təmiz vicdandır.

Müdrik fikir sahibləri vəzifə borcu anlayışını da izah etmiş, insanın cəmiyyət üçün fəaliyyətində, onun yüksək əhəmiyyətini vurğulamışlar. Alman filosofu Hegel insanın vəzifə borcunu dörd yerə bölürdü:

1. Özü qarşısında.

2. Ailəsi qarşısında.

3. Dövlət qarşısında.

4. Başqa insanlar qarşısında.

Qeyd etmək lazımdır ki, vəzifə borcu da vicdan ölçüsü ilə qiymətləndirilir. Böyük rus ədibi Dostayevski məşhur “Cinayət və cəza” əsərində bu problemi baş qəhrəman Raskolnikovun simasında bütün incəliklərinə qədər izah edə bilmişdir. Raskolnikov düşünür ki, o, zalım qarı Alyona İvanovnanı öldürüb, onun pullarını ələ keçirsə və bu pulları xeyir işlərə sərf etsə, cinayətin əvəzini çıxmış olar. Raskolnikov öz əməlinə həm də bununla bəraət qazandırır ki, qarı onsuz da qocadır, bu-gün sabah öləcəkdir, o, həm də cavan qızların rəzalət içərisində həlak olmasının əsas səbəbkarıdır.

Raskolnikovun hərəkətlərini mənəvi, hüquqi və məntiqi müstəvidə qiymətləndirməklə, onun vəzifə borcunu necə yerinə yetirməsini aydınlaşdırmaq olar.

Məntiq müstəvisində Raskolnikova haqq qazandırmaq olar: qarı onsuz da qocadır, ölüm onun üçün labüddür, həm də min gənc qızın həyatını xilas etmək daha məntiqi olardı.

Mənəvi cəhətdən Raskolnikov bəraət ala bilməz. Çünki qoca qarını öldürmək barbarlıq hesab edilir.

Hüquqi cəhətdən Raskolnikov cinayətkardır. Bu –gün sabahlıq olsa belə bir insanı öldürməyi heç bir qanun bağışlaya bilməz. Raskolnikov bu hərəkətləri etməklə qanunla yanaşı, digər müqəddəs bir şeyi – vəzifə borcunu pozmuşdur. Ələ keçirilmiş var-dövlətin isə sonradan xeyir işlərə sərf edilməsi əxlaqi kamillik deyil, maskalanaraq əsl simanı gizlətməkdir. Bu əxlaqın naqisliyinin nəticəsidir.

Vəzifə borcu, ona sədaqət bütün dövrlərdə yüksək qiymətləndirilmişdir. Rus imperatoru I Pyotrun həyatından götürülən bir ibrətamiz əhvalat bunu təsdiq edir. Öz sadəliyi ilə seçilən hökmdar çox zaman keşikçi postlarını şəxsən yoxlayır, əsgərlərin xidməti ilə yaxından maraqlanırdı. Belə yoxlamaların birində imperator postun birinin boş olduğunu görür. Postun boş olmasına səbəb əsgərin sərinləmək üçün çayda çimməsi imiş. İmperatorun gəldiyini görən əsgər tez qaçaraq silahını götürmüş və çılpaq vəziyyətdə məruzə etmişdir. Əsgərin bu çevik hərəkəti, birinci paltardan yox, silahdan yapışması imperatorun çox xoşuna gəldi və o əsgəri bağışladı.

Polis əməkdaşının vəzifə borcunda əməkdaş lazım gələrsə öz şəxsi həyatını belə əsirgəməməyə and içir. Vəzifə borcunu yerinə yetirməkdən ötrü öz canından keçən polis əməkdaşları bu gün də bizim fəxr mənbəyimizdir. Qarabağ müharibəsi başlayanda məhz ilk növbədə öz vəzifə borcuna, içdiyi anda sadiq qalan polis əməkdaşları hansı bölgədə xidmət etmələrindən asılı olmayaraq, Qarabağa – vətənin müdafiəsinə yollandılar. Polis mayoru Əlif Hacıyevin sona qədər öz vəzifə borcuna sadiq qalaraq azğın düşmənlə qeyri-bərabər döyüşə girişərək azadlığını, hüquq və ləyaqətini qorumasına and içdiyi dinc əhalinin Xocalını tərk etməsinə imkan yaratması, sona qədər döyüşərək düşmən əlinə keçməməsi üçün aeroportu partlatması vəzifə borcuna yüksək sədaqətin nümunəsidir. 

Borc kateqoriyasının daha böyük nüfuz qazandığı sahə qədimdən hərb və hüquq-mühafizə sahələri olmuşdur.

İctimai borcun bir hissəsi olan hüquq mühafizə orqanlarının xidməti borcu obyektiv və subyektiv mənada əxlaqi kateqoriya kimi çıxış edir. Borcun obyektiv tərkibinin əxlaqi dəyəri onun ən yüksək və ədalətli vəzifəyə - şəxsiyyətin hüquq və azadlıqlarının qorunması, öz ölkəsinin təhlükəsizliyinin təmin edilməsi, hüquq qaydalarının möhkəmləndirilməsi kimi vəzifələrə tabe etdirilməsindən ibarətdir. 

Lakin xidməti borcun potensial imkanları o zaman özünü tam göstərə bilər ki, borca qarşı subyektiv əxlaqi münasibət olsun, ictimai öhdəliklər şəxsi öhdəliklər kimi qəbul edilsin, xidmət etdiyin işin ədalətli olmasına dərin inam mövcud olsun.

Hüquq-mühafizə orqanı əməkdaşının borcu – bu, şəxsiyyətin, cəmiyyətin və dövlətin qorunması zərurətindən irəli gələn yüksək və şərəfli vəzifədir.

Borc kateqoriyası şəxsiyyətin eqoizm, yalançılıq, azgözlük, lovğalıq, iddialılıq, ikiüzlülük və s. mənfi keyfiyyətləri ilə ziddiyyət təşkil edir. Bütün bunlar şəxsiyyətin əxlaqi qüvvəsini, onun ideallara, qəhrəmanlığa yönəlmiş cəhdlərini zəiflədir, hətta onu satqınlığa, vətənə xəyanətə və cinayətə sürükləyir.

İctimai borca münasibəti yalnız şəxsiyyət deyil, həm də kollektiv və bütövlükdə cəmiyyətin mənəvi qüvvəsi də xarakterizə edir. Hüquq-mühafizə orqanlarında xidməti borca əməkdaşların fəaliyyətinin bilavasitə tənzimləyicisi kimi mühüm əhəmiyyət verilir. Hüquq-mühafizə orqanları əməkdaşlarının hərəkət tərzi mexanizmi, əmək kollektivindəki əxlaqi münasibətlərin mahiyyəti üç başlıca faktora əsaslanır:

· əməkdaşın kollektivdən, dövlətdən və cəmiyyətdən asılılığı, onun ictimai dəstəyə maraqlı olması; 

· əməkdaşın obyektiv müəyyən edilmiş imkanlar spektrində bu və ya digər hərəkət tərzini seçmək sərbəstliyinin olması;

· əməkdaşın öz “azad” hərəkətinin mümkün nəticələrinə cavabdehliyi, daha dəqiq desək, hər bir əməkdaşın öz əxlaqi seçiminə görə cavab verməyə hazır olması.

Qanuna hörmət əxlaqi anlayışdır. Xüsusi diqqət yetirilməli olan məsələ qanunçuluğa möhkəm əməl etmək və iş zamanı yüksək mədəniyyət nümayiş etdirməkdir. Bütün bu parametrlər  tərbiyənin qiymətləndirilməsinin yüksək kriteriyalarıdır. DİO-nun hər bir sahəsində iş üslubu və işin mahiyyəti insana böyük hörmət, cəmiyyət və dövlətin maraqlarının yorulmadan qorunmasına yönəldilməlidir. Qanunun hamıya və hər yerdə dəqiq və durmadan həyata keçirilməsi DİO qarşısında duran gündəlik məsələdir. Heç bir günahkar məsuliyyətdən yayınmamalı, heç bir günahsızın hüquqları tapdanmamalıdır. Bu qədim qaydanı heç bir əməkdaş unutmamalıdır.
Əməkdaşların mütləq çoxluğu intizamla, vicdanla, qanunun tələblərini qoruyaraq və şəxsi həyatda təvazökarlıq nümayiş etdirərək xidmət edir.

Lakin vicdan və borcun azacıq unudulması, hakimiyyətdən sui-istifadə, hədsiz ambisiyalar, yersiz və süni xidməti cəhdlər kəskin neqativ münasibət doğurur, polisin yaxşı adını ləkələyir. Bu faktların aşkar olunması əhalidə haqlı narazılığa səbəb olur.

Polisə böyük hakimiyyət verilmişdir və bu hakimiyyətin gücü onun qanuna əsaslanmasında, borca sədaqətli və ədalətli olmasındadır. Bu fakt polisə əhalinin hörmət və dəstəyini qazandırır. Lakin vətəndaş heç zaman ədəbsizliyi, nəzakətsizliyi, hakimiyyətdən sui-istifadəni, kobudluq və özbaşınalığı bağışlamır.

Qanunçuluğun möhkəmləndirilməsi, xidməti mədəniyyətin yüksəldilməsi – bu hər bir rəhbər və kadr-tərbiyəedici aparat qarşısında duran ən ümdə vəzifədir. Xidməti bəhanə ilə tərbiyəedici işin arxa plana keçirilməsi insanların və işin özünün də ziyan çəkməsi ilə nəticələnə bilər. 

Şəxsi siyasi meyldən asılı olmayaraq poqon daşıyan hər bir şəxs hakimiyyətin qanun çərçivəsində apardığı siyasətin tərəfdarı olmalıdır. DİO əməkdaşı qanuna xidmət edir. Bu qanunlara daxil olan ən başlıcaları – təhlükəsizlik haqqında, ictimai qaydalar haqqında, müdafiə haqqında, sərhədlərimizin toxunulmazlığı haqqında, vətəndaşların hüquqları haqqında və s. qanunlardır. Bütün bunlar -  qanuna xidmət, qanuna hörmət bizim vətənpərvərliyimizin bir zərrəsidir.

Təəssüf ki, cəmiyyətdə başqa əhval-ruhiyyə hökm sürür. Qanun tez-tez utanmadan müxtəlif səviyyələrdə inkar edilir. Məsələn, ingilislər indiyədək özlərinin əsas qanunlarını 1215-ci ildə verilmiş Böyük Azadlıqlar Xartiyasını hesab edirlər. Bəziləri bunu mühafizəkarlıq hesab etsələr də, bu mühafizəkarlığı öyrənməyə dəyər. Qanuna hörmət dövlətçiliyin əsasıdır.
Əxlaq və hüquq arasındakı fərqlər bunlardan ibarətdir: 1) təmiz əxlaqın qeyri-məhdudluğu və hüquqi tələbin məhdudluğu – bu zaman hüquq aşağı həddir və yaxud əxlaqın müəyyənləşdirilmiş minimumudur; 2) hüquq bu minimal xeyirxahlığın obyektiv realizasiyasını və ya şərin aradan qaldırılmasını tələb edir; 3) bu realizasiya zamanı hüquq məcburetməyə yol verir. Bunun üçün əsas rolunu əxlaq oynayır. Əxlaqi maraq insan ləyaqətinin şərti kimi şəxsi azadlıq tələb edir, lakin insan cəmiyyətdən kənarda mövcud ola bilməz, ona görə də əxlaqi maraq tələb edir ki, şəxsi azadlığın xarici təzahürləri cəmiyyətin mövcudluğu şərtləri ilə formalaşsın. Yəni bütün cəmiyyət üzvlərinin təhlükəsizliyi təmin edilsin. Lakin bu təhlükəsizlik məcburi qanunlar olmadan həyata keçirilə bilməz. 

Hüquqa hörmət insan cəmiyyətinin inkişafı prosesində meydana gəlmişdir. Hüquqa hörmət haqqında onun meydana gəldiyi gündən danışırlar. Bu gün də qanunlar haqqında biliklər və vətəndaşların qanuna hörmət ruhunda tərbiyə olunması aktual problemlərdən biri olaraq qalır. 

Beləliklə, qanuna hörmət onun normaları ilə üst-üstə düşən davranışı nəzərdə tutur və onun tələblərinin şüurlu şəkildə həyata keçirməyə hazır olmaqda özünü göstərir. Bu məqsədə çatmaq üçün ilk növbədə hüquqi tərbiyə əsasdır.

Hüquq-mühafizə orqanları sistemində iş ümumi hörmətə layiq güclü və alicənab xarakter daşıyır. Öz daxili problemləri ilə məşğul olan fərddən fərqli olaraq, əsl asayiş keşikçisi hər bir şəraitdə şərlə mübarizəyə girişir. Xidməti vəzifələr əməkdaşda orqanik olaraq əxlaqi tələblərlə, “cəsarət, təşəbbüs, mərdlik” kimi formulə edilən həyat məqsədi ilə çulğalaşır. 

Unutmaq lazım deyildir ki, əməkdaşlar çox zaman mürəkkəb, hərdən isə ekstremal vəziyyətdə hərəkət etmək məcburiyyətində qalırlar. Bu cür vəziyyət əməkdaşdan şəxsi hünər, xidməti borca fədakar sədaqət hər bir anda insanların köməyinə gəlməyə hazırlıq kimi keyfiyyətlər tələb edir. 

Təəssüflə etiraf etmək lazımdır ki, bu gün hüquq-mühafizə orqanlarının nüfuzu yetərincə deyil. Bu digər dövlət orqanları, ictimai institutlar və əhali ilə birlikdə mənəvi-əxlaqi qaydaların, asayişin qorunması və cinayətkarlığın qarşısının alınmasına yönəldilmiş birgə effektiv tədbirlərin həyata keçirilməsini xeyli çətinləşdirir.

Hüquq-mühafizə orqanlarının işinin keyfiyyəti ən mühüm məqamlardan biridir. İdarəetmə keyfiyyəti - hüquq-mühafizə orqanlarının fəaliyyətinin effektivliyinin artırılması sahəsində ən başlıca faktordur.

Hüquq-mühafizə orqanlarının nüfuzunun aşağı salan başlıca faktorlar orqanların olduqca məhdud resurslarla təmin olunması, polis işçilərinin vətəndaşlarla aşağı mədəni ünsiyyət səviyyəsi, aşağı professionallıq, bürokratizm, süründürməçilik, tərəfkeşlik, korrupsiyalaşma, vəzifə səlahiyyətlərindən tamah məqsədilə istifadə edilməsi hallarıdır. Buna görə də bugünkü şərait qarşıya bir sıra vəzifələr qoyur: icradeci, qanunverici və məhkəmə hakimiyyətinin və bütün ictimai institutların asayişin əxlaqi əsaslarını möhkəmləndirməsi, cəmiyyətdə baş verən mənəvi böhranın aradan qaldırılması üzrə birgə fəaliyyəti tələb olunur.

Hüquq-mühafizə orqanlarının əməkdaşlarının cəmiyyətə və dövlətə xidmətinin əxlaqi mahiyyəti – insanları qanunlara hörmət ruhunda tərbiyə etməyin mühüm faktorlarından biridir.

Asayişin möhkəmləndirilməsi və cinayətkarlıqla mübarizənin gücləndirilməsi işində hüquq-mühafizə orqanlarının şəxsi heyəti vətənə sədaqətlə xidmətə və cəmiyyətin mənəvi əsasları kimi tarixi ənənələrə əsaslanmalı, öz xalqının layiqli nümayəndəsi olmalı, qanunçuluğun, Azərbaycan Respublikasının Konstitusiyasının keşiyində möhkəm durmalı, öz xidməti borcunu dönmədən yerinə yetirməlidir.

Sankt-Peterburq Böyük Dram teatrının baş rejissoru Georgi Tovstanqov teatrla hüquq-mühafizə orqanları arasında maraqlı bənzətmə apararaq demişdir: “Teatr - məktəbdir, lakin milis (polis) də həmişə fəaliyyət göstərən hüquq qaydası məktəbidir. Bizim sahəmiz səhnənin ölçüsü ilə məhdudlaşır, milisin sahəsi isə müqayisəyəgəlməz dərəcədə böyükdür. Gecə-gündüz fəaliyyət göstərən hüquq qaydası məktəbi – başlıca məqsədlərindən biri insanı büdrəməyə qoymamaq, onu düzgün yola yönəltmək olan milis bu gün belədir”.
Sual 3. Etik davranış kodeksi DİO əməkdaşlarının etik davranış qaydalarının məcmusu kimi.
DİO əməkdaşlarının fəaliyyəti “DİO əməkdaşlarının etik davranış kodeksi” ilə tənzimlənir. Davranış kodeksi Azərbaycan Respublikası Daxili İşlər Nazirliyinin 08 aprel 2005-ci il tarixli 130 saylı əmri ilə təsdiq edilmişdir. Kodeksdə BMT-nin “Hüquq-mühafizə orqanlarının davranış məcəlləsi” və “Polis etikası haqqında Avropa məcəlləsi”ndə təsbit edilmiş prinsiplər əsas götürülmüşdür. Kodeksin bütün şəxsi heyət tərəfindən öyrənilməsi və rəhbər tutulması vacibdir. Polis əməkdaşının məsuliyyəti bu sətirlərdə dəqiq və canlı ifadə olunmuşdur: “Polis əməkdaşı! Vətəndaşlar Sizi dövlət maraqlarını və qanuni maraqlarını qoruyan, yüksək intellektə, həmçinin gözəl davranış mədəniyyətinə malik olan şəxsiyyət kimi qəbul etməlidirlər”.
Dövlətin ictimai-siyasi həyatının mühüm sahələrindən olan hüquq-mühafizə fəaliyyətinin məqsədyönlü təşkili və həyata keçirilməsi hüquq-mühafizə orqanları əməkdaşlarının şəxsi, mənəvi və işgüzarlıq keyfiyyətlərindən, insanlarla ünsiyyət yaratmaq, onların inam və etibarını qazanmaq bacarığından bilavasitə asılıdır.

Yalnız bu kimi keyfiyyətlərə, o cümlədən dəyanətə və saf mənəviyyata, öz həmkarları və əhali arasında hörmətə və nüfuza malik, dövlətə, xalqa və xidməti borca sədaqətli olan daxili işlər orqanlarının əməkdaşları insanların etibarını qazanıb onların dəstəyinə arxalana bilər.

Hər bir əməkdaş xidmətdə və gündəlik həyatda qanunçuluq,  insan hüquq və azadlıqlarının, cəmiyyətdə qəbul olunmuş mənəvi dəyərlərin aliliyi, yüksək peşəkarlıq və səmimiyyət prinsiplərini və Davranış kodeksi ilə müəyyən edilmiş norma və qaydaları rəhbər tutmalıdır.

Azərbaycan Respublikası daxili işlər orqanlarının əməkdaşları Davranış kodeksini dərindən öyrənməli və onun tələblərinə sözsüz əməl edəcəkləri barədə üzərlərinə öhdəlik götürməlidirlər. Öhdəlik əməkdaşın şəxsi işinə əlavə olunur.

Daxili işlər orqanlarında xidmətə qəbul zamanı namizədin yoxlanılması prosesində, Davranış kodeksində müəyyən olunmuş prinsip və qaydalara zidd hərəkətləri barədə təsdiqləyici məlumatların daxil olması, onun xidmətə qəbulunun rədd edilməsi üçün əsas sayıla bilər. 

MADDƏ 1.

Azərbaycan Respublikasının qanunvericiliyinə, cəmiyyətdə qəbul olunmuş norma və qaydalara tam şəkildə əməl etməli, bu işdə digər şəxslərə nümunə olmalıdır.

MADDƏ 2.

Anda, xidməti və vətəndaşlıq borcuna sadiq olmalı, vətəndaşların həyat və sağlamlığının, hüquq və azadlıqlarının, cəmiyyətin və dövlətin maraqlarının hüquqazidd qəsdlərdən qorunmasına görə öz şəxsi məsuliyyətini hiss etməlidir.

Daim yadda saxlamalıdır ki, hətta bir əməkdaşın Andını pozması, xidməti borcunu yerinə yetirməməsi və nalayiq hərəkətə yol verməsi, bir çox əməkdaşın fədakar əməyi və nümunəvi xidməti hesabına əldə olunmuş uğurlara və nüfuza kölgə sala bilər.    

MADDƏ 3.

Dövlət hakimiyyəti nümayəndəsi olaraq sağlam düşüncəyə və aydın mövqeyə malik olmalı, insanlara ədalətli, humanist, alicənab və mədəni münasibət bəsləməli, hər kəsi hüquqa zidd əməllərdən və zorakılıqdan müdafiə etməli, ekstremal şəraitdə köməyə ehtiyacı olanları, xüsusilə qadın və uşaqları, qoca, xəstə və əlilləri köməksiz qoymamalıdır.

Vətəndaşlarla ünsiyyətdə diqqətli və nəzakətli olmalı, bunu zəiflik əlaməti deyil, əksinə, qanunun gücünə arxalanan haqq və ədalətin təzahürü kimi qəbul etməlidir.

MADDƏ 4.

Dövlət tərəfindən verilmiş səlahiyyətlərdən yalnız qanun çərçivəsində istifadə etməli, cinayət, yaxud digər hüquqpozmalar törətmiş şəxslərin qanunla qorunan hüquqlarına hörmətlə yanaşmalı, fiziki qüvvə və xüsusi vasitələr tətbiq etmək zərurəti yarandıqda, səlahiyyət həddini aşmamalı və adekvat tədbir seçməyi bacarmalıdır.

MADDƏ 5.

Xidməti borcun yerinə yetirilməsi zamanı cəsur, qorxmaz və qətiyyətli olmalı, eyni zamanda, cinayət və digər hüquqazidd əməllərin qarşısını alarkən, qanunvericilikdə nəzərdə tutulmuş hallar istisna olmaqla, başqalarının həyat və sağlamlığını təhlükə altında qoymamalıdır.

MADDƏ 6.

Xidməti vəzifələrinin icrası zamanı qərar qəbul edərkən prinsipial, qərəzsiz, səmimi, obyektiv və özünə qarşı tələbkar olmalı, məsələyə aidiyyəti olmayan amillərin təsiri altına düşməməlidir. 

Öz xidməti vəzifələrinin  icrasına buna səlahiyyəti olmayan şəxslər tərəfindən müdaxilə etmək cəhdlərinin qarşısını qətiyyətlə almalıdır.

Xidməti vəzifələrin icrası (icra etməməsi) ilə bağlı məsələlərdə ona təsir etmək cəhdlərinin qarşısını qətiyyətlə almalı, qanunsuz maddi və qeyri-maddi nemətlər, imtiyazlar və ya güzəştlər təklif olunduğu hallarda onlardan imtina etməlidir. Maddi və qeyri-maddi nemətlər, imtiyazlar və ya güzəştlər ondan asılı olmayan səbəblərdən verilərsə, bu barədə birbaşa rəisinə məlumat verməli və maddi, qeyri-maddi nemətlər, imtiyazlar və ya güzəştlər əməkdaşın xidmət etdiyi orqana akt üzrə təhvil verilməlidir.

Xidməti vəzifələrinin qərəzsiz icrasına təsir edə bilən və ya bu cür  təsir təəssüratı yaradan və ya vəzifələrin icrası müqabilində mükafat qismində verilən və ya bu cür mükafat təəssüratı yaradan hədiyyələri özü və ya digər şəxslər üçün tələb edə və ya qəbul edə bilməz. Bu qayda qonaqpərvərliklə bağlı və dəyəri «Korrupsiyaya qarşı mübarizə haqqında» Qanunda nəzərdə tutulmuş məbləğdən yuxarı olmayan hədiyyələrin təqdim olunduğu hallara şamil edilmir. Hədiyyənin qəbul edilməsi və ya qonaqpərvərlikdən istifadə ilə bağlı qərara gələ bilmədiyi hallarda bu məsələ barədə birbaşa rəisinin rəyini öyrənməlidir.

6-1. Yuxarı vəzifəli şəxslərin qərar və hərəkətlərini müzakirə və şərh etməməli, xidməti fəaliyyətlə əlaqədar olan məlumatların yayılmasına yol verməməlidir. 

Xidməti vəzifəsinə aid olmadığı hallarda dövlət orqanının, onun rəhbərinin fəaliyyəti ilə əlaqədar (qanunsuz fəaliyyət istisna olmaqla) tənqidi ictimai mülahizələrdən, çıxışlardan və onların fəaliyyətinə ictimai qiymət verilməsindən çəkinməlidir.

Xidməti vəzifələrin icrası ilə bir araya sığmayan və polis əməkdaşı adına xələl gətirə biləcək, habelə xidmət keçdiyi və başqa dövlət orqanının nüfuzunu aşağı sala biləcək hərəkətlərə yol verməməlidir.

6-2. Fəaliyyətini səmərəli, ictimai maraqlara uyğun, habelə cəmiyyətdə polis əməkdaşına olan etimadın artırılması məqsədləri üzərində qurmalıdır.

Xidmət etdiyi dövrdə maraqların toqquşmasına (vəzifə səlahiyyətləri çərçivəsində özünün yaxud yaxın qohumlarının şəxsi və maddi maraqlarına toxuna bilən qərarların qəbul edilməsi) yol verməməli, öz vəzifə səlahiyyətlərindən şəxsi maraqları üçün istifadə etməməlidir. Xidməti vəzifələri ilə şəxsi maraqları arasında ziddiyyət yarana biləcəyi hallarda, həmin maraqların xarakteri barədə birbaşa rəisə məlumat verməlidir.

Xidmət yerinin dəyişdirilməsi ilə əlaqədar  təkliflərin maraqların toqquşmasına səbəb ola biləcəyi hallarda, dövlət orqanının rəhbərini məlumatlandırmalıdır.

MADDƏ 7.

Yalnız yüksək peşəkarlığa və şəxsi keyfiyyətlərə malik əməkdaşın insanlara və cəmiyyətə fayda verə biləcəyini nəzərə alaraq, peşəkarlığının, təhsilinin və ümumi intellektual səviyyəsinin  artırılması üçün mütəmadi olaraq öz üzərində çalışmalı, bilik və təcrübəsini, xidməti ənənələri gənc əməkdaşlara aşılamalıdır. 

MADDƏ 8.

Xidməti istifadədə olan avadanlığı, texniki və xüsusi vasitələri, tabel silahını və xidməti vəsiqəsini möhkəm qorumalı, xidməti və dövlət sirrinin yayılmasına yol verməməlidir.

MADDƏ 9.

Çalışqanlığı, intizamlığı və təşəbbüskarlılığı xidmətin əsas meyarları kimi qəbul etməli, rəislərin (komandirlərin), yaşda və rütbədə özündən böyük həmkarlarının, habelə vətəndaşların irad və tənqidini səmimi qəbul etməli, onlardan düzgün nəticə çıxarmalı, riyakarlıqla özünü doğrultmağa yox, səhvlərini düzəltməyə çalışmalıdır.

Xidməti geyim formasını şərəf və ləyaqətlə daşımalı, öz xarici görkəminə diqqətlə yanaşmalı, hər zaman səliqəli olmalı, davranışı ilə başqalarına yüksək mədəniyyət nümunəsi göstərməlidir. 

MADDƏ 10.

Azərbaycan Respublikası daxili işlər orqanlarında mövcud olan vətənpərvərlik, yoldaşlıq və qarşılıqlı yardım, cəsurluq və təmənnasızlıq, alicənablılıq və fədakarlıq, xidməti borca sədaqət və peşəkarlıq, xeyirxahlıq və veteranlara hörmət ənənələrini qorumalı və inkişaf etdirməlidir.

MADDƏ 11.

Sağlam həyat tərzi keçirməli, həkim təyinatı istisna olmaqla, sərbəst dövriyyəsi qadağan edilmiş və ya məhdudlaşdırılmış narkotik vasitələr və psixotrop maddələr qəbul etməməli, xidmət vaxtı, habelə xidmətdə olmadığı hallarda belə, xidməti geyim formasında olarkən spirtli içkilər içməməli, onları xidmət yerinə gətirməməlidir. Xidmətdən kənar vaxtlarda spirtli içkilər qəbul edərkən özünü idarə etməyi bacarmalı, həddini bilməli, şərəf və ləyaqəti alçaldan, eləcə də ertəsi gün xidməti vəzifələrin layiqincə yerinə yetirilməsinə mane ola biləcək dərəcədə spirtli içkilər qəbul etməməli, xidmətə gələrkən alkoqolun təsirindən tam azad olmalıdır.

MADDƏ 12.

Cəmiyyətdə qəbul olunmuş ailə-məişət normalarına riayət etməli, ailəsinin, o cümlədən, uşaqlarının və valideynlərinin qayğısına qalmalı, nikahda sədaqətli olmalı, qadın-kişi münasibətlərində riyakarlığa və pozğunluğa yol verməməli, başqalarını da buna sövq etməməlidir.  

MADDƏ 13.

İcrasının mümkün olamayacağını qabaqcadan bildiyi (və ya bilməli olduğu) öhdəlikləri (borc pul, kirayə və s.), üzərinə götürməməlidir. Üzərinə götürdüyü öhdəlikləri müəyyənləşdirilmiş şərtlərə uyğun icra etməlidir.

MADDƏ 14.

İş qrafikinə və zərurət yarandıqda tətbiq olunan xüsusi xidmət rejiminə ciddi riayət etməli, xidmət yerinə vaxtında gəlib vaxtında getməli, üzrsüz səbəbdən xidmətdən yayınma hallarına yol verməməli, fövqəladə hallar istisna olmaqla, birbaşa rəislərin icazəsi olmadan xidmət yerini tərk etməməlidir. 

Birbaşa rəislərinin ilk çağırışı ilə, eləcə də, təbii fəlakətlər, geniş miqyaslı texnogen qəzalar, yanğınlar, iğtişaşlar və sair fövqəladə hadisələr baş verdikdə çağırışsız xidmət yerinə gəlməlidir. Xidmətdə olarkən vaxtını xidməti vəzifələrindən kənar işlərə sərf etməməlidir.

MADDƏ 15.

Yaşayış yeri və anket məlumatlarında dəyişikliklər baş verdikdə, dərhal bu barədə xidmət etdiyi orqanın rəisini məlumatlandırmalıdır. Müəyyən edilmiş qaydada icazə almadan yaşadığı (işlədiyi) inzibati rayonu tərk etməməli, məzuniyyətə çıxarkən məzuniyyətini keçirəcəyi yeri bildirməlidir.

15-1. Yaxıq qohumunun məhkum olması haqqında ona məlum olduğu vaxtdan 1 ay müddətində xidmət etdiyi orqanın rəhbərliyinə məlumat verməlidir.

MADDƏ 16.

Özünə və həmkarlarına qarşı tələbkar olmalı, Davranış Kodeksində müəyyən olunmuş qaydaların daxili işlər orqanlarının hər hansı əməkdaşı tərəfindən pozulması halları ilə rastlaşdıqda, onların aradan qaldırılması üçün tədbir görməli, zərurət yarandıqda bu haqda aidiyyəti üzrə məlumat verməlidir.

MADDƏ 17.

Müxtəlif məsələlərlə bağlı  keçirilən xidməti təhqiqat və ya yoxlama zamanı verilən sualları tam və səmimi cavablandırmalı, obyektivliyin təmin edilməsinə köməklik göstərməlidir.

MADDƏ 18.

Kriminal və müəmmalı həyat tərzi keçirən, o cümlədən cinayətkar aləmdə tanınmış və nüfuza malik şəxslərlə xidməti zərurətlə bağlı olmayan əlaqələr yaratmamalı, şəxsi münasibətlər qurmamalı, onlarla hər hansı bir sövdələşmələrə getməməlidir. 

MADDƏ 19.

Öz xidməti vəzifələrinin icrası ilə birbaşa bağlı olmayan xidməti məsələlərə müdaxilə etməməli, başqa əməkdaşların səlahiyyət dairəsinə aid məsələlərə, icraatında olan sənəd və materialların həllinə təsir etməyə cəhd etməməli, xidməti zərurətdən irəli gəlməyən maraq göstərməməlidir.

Subordinasiya qaydalarını gözləməli, şikayət halları istisna olmaqla, DIN-in rəhbərliyinə yalnız birbaşa rəisləri vasitəsi ilə müraciət etməlidir.

19-1. Heç bir siyasi partiyaya üzv olmamalı, siyasi fəaliyyətlə məşğul olmamalı və digər əməkdaşları da buna təhrik etməməlidir.

MADDƏ 20.

Xidməti vəzifələrindən və xidməti mövqeyindən şəxsi məqsədlərlə istifadə etməməli, xidməti zərurətlə bağlı olmayan hallarda daxili işlər orqanları əməkdaşı olmasını qabartmamalı, xidməti vəsiqəsini yersiz təqdim etməməlidir. 

MADDƏ 21.

Xidmətdə və həyatda təvazökar olmalı, vəzifə üzrə irəli çəkilməsi, mükafatlandırılması, imtiyazların əldə edilməsi üçün müəyyən olunmuş qaydalara zidd yollar axtarmamalı, kənar vasitəçilərin bu məsələyə müdaxiləsini qətiyyətlə rədd etməlidir.

MADDƏ 22.

Davranış kodeksində təsbit olunmuş prinsip və qaydaların əməkdaş tərəfindən yerinə yetirilməməsi xidməti və icra intizamının pozulması, daxili işlər orqanları əməkdaşının adına xələl gətirən ləyaqətsiz hərəkət kimi qiymətləndirilir və «Azərbaycan Respublikası daxili işlər orqanlarının intizam nizamnaməsi»ndə müəyyən olunmuş qaydada intizam məsuliyyəti doğurur. 

Etik davranış qaydalarının pozulması daxili işlər orqanları əməkdaşlarının intizam məsuliyyətinə cəlb edilməsi üçün əsasdır.

Daxili işlər orqanları əməkdaşlarının intizam məsuliyyətinə cəlb edilməsi qanunvericiliklə nəzərdə tutulmuş qaydada və müddətdə həyata keçirilir.

İntizam məsuliyyətinin dərəcəsi və tənbehin növü yol verilmiş intizam pozuntusu faktı üzrə keçirilən xidməti təhqiqatın və ya araşdırmanın nəticələrinə əsasən, buna səlahiyyəti olan vəzifəli şəxs tərəfindən müəyyən edilir.

NƏTİCƏ

Beləliklə, müasir cəmiyyətdə mənəvi və xidməti borclar əsasən bir-birilə üst-üstə düşür. Onların ali məqsədi Vətənə, xalqa (insana) xidmətidir. Polis işçilərinin əksəriyyətinə mənəvi borc hissi mövcuddur. Bu hiss əməkdaşların bir-biri ilə münasibətlərində və öz xidməti vəzifələrinin yerinə yetirilməsində öz əksini tapır. DİO işçiləri xidməti vəzifələrini yerinə yetirərkən böyük mərdlik və özünəməxsus hünər göstərirlər, bu cəhətləri biz onlarda döyüş tapşırıqlarını və insanları xilas etmələri zamanında görürük.

Daxili işlər orqanlarında cinayətin cəzalandırılması icrası sahəsində yaranan mənəviyyat münasibətləri xüsusi (mühüm) əhəmiyyət kəsb edir. Bu, daxili işlər orqanları işçilərinin peşə etikasının xüsusiyyətlərinin müəyyən edən vacib amillərdən biridir. Bu xüsusiyyətlər polis əməkdaşlarının əməyinin spesifikası ilə müəyyən edilir, burada işləyənlərdə mənəvi-etik keyfiyyətlərin formalaşmasında normativ sənədlərin rolu və əhəmiyyəti açıqlanır. Bununla da belə bir nəticə çıxartmaq olar ki, bu normativ sənədlər öz-özlüyündə polis işçiləri üçün mənəvi və hüquq  normalarının vəhdətini təşkil edir və bundan əlavə mənəvi tələblər burada hüquqi təyinat forması gücünə malikdir. Bunun əsasında bir daha qeyd  etməliyik ki, daxili işlər orqanları işçilərinin peşə öz-özlüyündə mənəvi prinsip və normalarının sistemini əks edir, əməkdaşlar xidməti və xidmətdən kənar vaxtlarda bu normalar sistemini öz fəaliyyətində rəhbər tutmalıdırlar. Polisin fəaliyyəti özünün çoxprofilliyi ilə fərqlənir. Peşə münasibətləri belə qruplarda əmələ gəlir ki, burada bir sıra özünəməxsus peşə xüsusiyyətləri mövcuddur. Məhz bu baxımdan polis əməkdaşlarının özlərinin aparması normaları cəmiyyətdə mövcud olan digər  peşə qruplardan fərqlənir.







